
Gweddïo eto
(Llythyr Paul at y Colosiaid_7)

Ac felly dyn ni wedi bod yn dal ati i weddïo drosoch chi ers y diwrnod y clywon ni hynny. Dyn ni’n gofyn i Dduw ddangos i chi yn union beth mae eisiau, a’ch gwneud chi’n ddoeth i allu deall pethau ysbrydol. 10 Pwrpas hynny yn y pen draw ydy i chi fyw fel mae Duw am i chi fyw, a’i blesio fe ym mhob ffordd: trwy fyw bywydau sy’n llawn o weithredoedd da o bob math, a dod i nabod Duw yn well. 11 Dyn ni’n gweddïo y bydd Duw yn defnyddio’r holl rym anhygoel sydd ganddo i’ch gwneud chi’n gryfach ac yn gryfach. Wedyn byddwch chi’n gallu dal ati yn amyneddgar, 12 a diolch yn llawen i'r Tad. Fe sydd wedi’ch gwneud chi’n deilwng i dderbyn eich cyfran o beth mae wedi ei gadw i’w bobl ei hun yn nheyrnas y goleuni. (1:9-12)
Dyn ni wedi edrych yn fras ar weddi yn barod, ond yma mae Paul yn mynd i fwy o ddyfnder. Unwaith eto dyn ni’n dysgu bod dal ati i weddïo yn bwysig iawn. Siarad hefo Duw ydy gweddïo, a drwy wneud hyn dyn ni’n agosach at Dduw, ac yn fwy tebygol o wneud ei ewyllys (gwneud be mae Duw eisiau i ni wneud). 

Dyma oedd Paul yn ei ddymuno i’r Colosiaid, 

1. I Dduw ddangos iddyn nhw yn union beth oedd ei ewyllys.

2. I Dduw eu gwneud nhw’n ddoeth er mwyn iddyn nhw ddeall pethau ysbrydol.
Os nad wyt ti’n gwybod be ydy ewyllys Duw fedri di byth ei blesio. 
Dylai Cristnogion sy’n tyfu mewn gwybodaeth o Dduw, hefyd fyw bywydau sy’n llawn o weithredoedd da. Dylai gwneud pethau ‘da’ a charedig fynd law yn llaw hefo ffydd yn Iesu Grist. Meddai Iago,

....os ydych chi’n gweld brawd neu chwaer yn brin o ddillad neu heb fwyd, 16 ac yna’n dweud, “Pob bendith i ti! Cadw'n gynnes, a gobeithio cei di rywbeth i'w fwyta.” Beth ydy’r pwynt os ydych chi’n ei adael yno heb roi dim byd iddo? 17 Mae ‘credu’ ar ei ben ei hun yn union yr un fath. Os ydy'r ‘credu’ ddim yn arwain at wneud rhywbeth, mae'n farw gelain.    (Iago 2:15-17)
Mae’n ddiddorol hefyd bod Paul yn gweddïo am nerth anhygoel Duw i alluogi’r Cristnogion yn Colosae i ddal ati yn amyneddgar. Nid i wneud gwyrthiau, nid i siarad yn hyderus, nid i iachau cleifion – ond i ddal ati yn amyneddgar. 
Doedd bywydau Cristnogion cynnar ddim yn hawdd; roedden nhw’n wynebu gelyniaeth, erledigaeth a pheryglon. Felly roedd raid iddyn nhw fod gyda digon o nerth yn eu cymeriad, a chryfder yn eu ffydd, i ddal ati i addoli Duw yn wyneb popeth. Hefyd, nid dal ati gan gwyno bob munud, ond dal ati yn amyneddgar! Os wyt ti’n mynd i gapel neu ysgol neu i dy waith, ti’n gwybod fod angen amynedd gyda pobl – i beidio ateb yn ôl, i beidio talu drwg am ddrwg, i beidio ymateb yn wael os ti’n cael dy bryfocio neu dy herio. Mae yna alwad clir ar Gristnogion i fod yn wahanol mewn ffordd dda (nid gwahanol ‘od’).

Yn ôl adnod 12, sut mae Cristnogion i fod i weddïo?

